
OLA 
 

 

 

 

 
PULETINI A’OGA 

                

  11 SETEMA 2017 ~ Lomiga 28 ~ Upega Tafailagi: www.ola888.com ~ Telefoni (03) 382 6674  ~ Tuatusi: ola.niupac@gmail.com; ~ evaleon.books@gmail.com  ~ E le faatauina  ~ A Free Publication 

www.ola888.com 

e faasoa faamatalaga mo a’oga i le gagana Samoa 

   E le o atunuu uma e tupu ai sea 

mea, i le avea o a’oga a le fanau ma 

‘auga o faamamafa, pe a talanoa i 

mataupu o palota.  

   Ae o loo tupu i Niu Sila i lenei lava 

taimi. Toe tasi le vaiaso i le faiga 

palota a o loo vevela le finauga i le 

va o pati tetele e lua i mataupu tau  

i a’oga. E ta’u mai ai le taua o a’oga i 

manatu o le aupalota.  

   Lea ua folafola e le Leipa le  

a’o’oga fua o fanau i le iunivesite; o 

loo ua logo ai nei tulimanu o le 

atunuu i talanoaga a le aua’o’oga.  

  Pe suia ai le tulaga o fanau a’oga  

mai isi atunuu pe a tino sea fuafuaga 

o se fesili taua.  

  O nisi na o mataupu e masani ona 

talanoaina i le faafaletui faalevaiaso 

a le alii polofesa ia Steven Ratuva 

ma lona ausoo i le Pacific Studies a 

le UC i Karaiesetete.  

   E fiafia e fefaasoa’i le malamalama 

e faavae i le potomasani ma 

su’esu’ega ua faia. E taua se iloa   

i aga o upufai a le malo Niu Sila ia  

i latou uma i totonu o le li’o.  

   E iai ni folafolaga ua faia a nisi  

pati i le faaitiitia o le numera o fanau 

mai fafo e ulufale. E faapea foi se aafiaga 

o tagata Pasefika i le anava fou a le Leipa. 

  O le li’o a Steven o se su’i fefiloi o sui mai 

konetineta eseese a le lalolagi. O i latou ia 

o loo saili o latou tusipasi mo le tikeri lona 

lua ma le tolu. E iai nisi ua lamalama faaiu 

le taumafai o isi foi e lei leva ona amata.  

  O nisi sui o le li’o o le a palota ia Setema. 

E le taumate ua lava saunia i latou iā latou  

filifiliga ona o lenei faafaletui e fefaasoa’i 

   Toe avea a’oga ma ‘auga o faamamafa i le palota 2017  

  TEUILA SAMOA 2017. Fa’ili a Leoleo o se tasi o foliga tumau i aso faamanatu a Samoa.  

FAASOA O LE VAIASO 

sa’oloto ai ma maua ai manatu taua.  

   I le palota o le 2001 na malo ai le Leipa i 

lana anava e soloi ese tului o aitalafu a  

fanau a’oga, toe tupu foi lea i le 2003. 

   Faamata e toe tupu Iea i lenei palota, o 

se fesili sa fefulisa’i e sui o le li’o.  

  O le Macmillan Brown Centre o le nofoaga 

lea ua faasino tonu i ai gaioiga i mea tau 

a’oga ma mataupu tau Pasefika a le UC. E 

iai sana komiti e fautuaina le Faatonu Sili.   

    

Mai le agavale;  Riki (Fiti), Vakaruru (Fiti), JC (Filipine), Karlyn (Solomona), Ashalyna (Samoa), 

Viet (Vietnam), Pauline (Samoa, Faatonu o Galuega PDT, Steven (Fiti, Faatonu Sili MBC), Marcus         

(Niu Sila), Sofia (Samoa), Saula (Fiti). E iai nisi sui o le mafutaga e le’i pa’au i le feiloa’iga lenei. O le 

to’aono o i latou nei o loo saili o latou tusipasi mo le foma’i e iai Sofia ma Ashalyna, o sui o Samoa.  

Se tasi alaga’oa a le Evaleon e maua    

i le Sei Oriana i Magele, Aukilani.  

RIPOTI O LE VAIASO 



   Ua sauni le alii pule ia Niulesā  

Anthony Faitaua ma le pulega a Rowley 

e si’i le fale poulua o gagana i luga. Ua 

mana’omia sea fale e matua mo fanau 

Samoa i totonu o Rowley Primary i le 

aai o Hoon Hay i Karaiesetete.   

   I le taimi nei o loo faaaoga le gagana 

Samoa e a’oa’o ai le fanau i le Tausaga 

3 i luga peita’i ua manana’o matua ia 

amata lelei mai le polokalame i le  

tausaga ulufale.  

   I lana fono i le vaiaso na se’i mavae 

na talanoaina ai e sui o le komiti faafoe 

le mataupu. E le o se mataupu fou ia i 

latou, peita’i o loo faatalatalanoa pea 

ma sailiili malamalama i lona taua o sea  

polokalame mo Rowley.  

   I le iuga la o le fonotaga na autasi ai e 

avea le 2018 ma taula’iga o le sini e pei 

ona naunau matua ma faia’oga i ai.  

O le faamoemoe, ia a’e atu le fanau  

ma ulufale loa i le vasega e faaauau ai 

le a’oina o la latou gagana i le fale, le  

gagana Samoa.  

   O le tamaitai faia’oga ia Mamaitaloa 

Sagapolutele, o ia foi e taiulu i le  

polokalame Samoa, o loo finau malosi  

i totonu o le fono a le komiti faafoe, o ia 

le sui o faia’oga i le komiti.  

  O lana miti, ia aulia atu le 2018 ua  

taoto a lagotonu le fuafuaga. O le iai o 

se iunite Samoa o gagana e lua e atoa  

lelei o le a faigofie ai ona faatino se  

polokalame atoatoa e taunuu ai sini 

faamoemoeina o nei ituaiga a’oga.   

  Sa tatalo mo se pule e tula’i mai  

e talitonu i lana miti; a o lea ua  

ulufale le susuga ia Faitaua, poo le 

tofa ia Niulesa, e tutusa lelei a la 

vaai aga’i i luma.   

   Na maua se avanoa e talatalanoa 

ai ma le susuga i le alii pule.  

  Saunoa Faitaua, o le mataupu i le 

amatalia o se polokalame o gagana 

e lua e malamalama gofie.  

  Ua iloa nei le taua o gagana a  

fanau i le fale o se mea faigaluega 

aoga ia i latou i le sailiga o le poto.  

   E taua tele le auai o matua i  

a’oga a le fanau; o le tasi lea auala 

e faamalosi ai la latou lagolago.   

   Sa faalogologo foi i felafolafoa’iga 

a sui o le komiti faafoe, e  

lagolagoina e i latou le taua o le 

fa’aaoga o gagana uma a le fanau. 

   O le faamoemoe ia fausia a’e se  

si’osi’omaga fiafia ma maloloina o  

gagana e naunau fanau uma e o 

mai i ai. O le 60 pasene o fanau i le a’oga 

a Rowley o Pasefika ae pe a ma le  

‘afa o le a’oga atoa o Samoa.  

   Saunoa Taloa, e le fesiligia le lagolago 

a matua, feoloolo nai matua Samoa e  

talitonu i itu lelei o polokalame faapenei, 

aemaise lava o se auala e taofiofi ai la 

tatou gagana. A le avatua i fanau o lona 

uiga ua maumau. O le aoga lea o nei  

polokalame a’oga auā e le gata e a’o ai le 

tautala ma le faitau ae a’o ai foi ma le 

tusitusi. O mea uma na e tatau ona 

taofiofi mau.  

  I le taimi nei e tusa ma se 10 afe tagata  

Pasefika e alala i Karaiesetete, tusa ma 

se 6 afe o Samoa. I le faamau o le faitau 

aofa’i i le 2013 e 3717 e mafai ona  

tautatala i le gagana Samoa, lona uiga  

  Sauni Niulesā & pulega e si’i le fale poulua o gagana i luga  

o le isi 2,300 e le tautatala i le gagana. E 

mautinoa o lena to’atele e mafuli i talavou 

ma fanau iti na fananau i Niu Sila.  

   O le naunauga i le alii pule ia Niulesa ia 

avea le taulagalaga a Rowley ma se 

faamalosi i isi a’oga o loo iai a tatou 

tamaiti e tilotilo foi i nei polokalame.  

  I le lipoti a le ERO lata mai, o loo ua  

poloa’iina ai se faaleleiga i tomai faavae. 

Ta’utino foi le lipoti e le o talia atoa 

mana’oga o fanau Pasefika o loo iai. O 

lenei fuafuaga o se vaega o lena tali atu  

i le fautuaga a le ERO.  

   Ua sauniuni nei le alii pule ma lana 

komiti mo lenei lu’i fou, o se mea e  

talitonu i latou e lelei mo le fanau. E lelei 

foi mo Karaiesetete.    

                                               Saili Aukuso  

         

Matai Pule: Niulesa Anthony Faitaua i lona ofisa. O lana galuega muamua lea i le tulaga pule.  

Mai le itu agavale: Chris Heslop, Silas Thielmann, Stephanie Hubbard, Lotu Ausage, Mamaitaloa Sagapolutele,  
Niulesa Anthony Faitaua (Pule), Awa Edwards, Jason Chee, Fiona Kenneally (Ta’ita’ifono), Christine Nijdam 



       Pe lafoa’i le tusilima ae sagai ane i le tusi oomi? 

    “mafaufauga o le vaiaso”   

 Avea oe ma lena suiga e te fia vaai i ai 
i lenei lalolagi.  Mahatma Gandhi 

    O le Aso Faraile na se’i mavae o le 

aso faamanatu a le UNESCO i le taua 

o le literasi i lenei tupulaga o mea  

mamana faatekonolosi. O le literasi e 

faa-Samoa ai le literacy e leai sa tatou 

upu e soa ai.  

   A ua manino lona uiga i le gagana  

Peretania—tautala, faitau, tusitusi. O 

na mea e tolu o loo fesuia’i pea auala 

e a’oa’oina ai i totonu o potua’oga ma 

falea’oga a le lalolagi.   

   Talu ona mafai ona pu’e leo ma 

fa’aaoga i tifaga ua le masino le mau  

auala e a’oa’o ai le tautala. Na ona oomi 

o se faamau ona tautala mai lea o se  

tagata poo se masini ae faata’ita’i i ai le 

fanau a’oga. Sau aso e tofu le aiga ma  

se ropati e a’oa’oina le tautala a le fanau 

iti. E faapena foi i le faitau, ua valo’ia le 

mou atu o tusifaitau mao’i e le o toe 

mamao ae sui e tusi foi na e ta’u e ‘tusi e’ 

poo tusi eleterone (e-books). O lea lava 

ua tatou vaaia se na suiga i le naunau o 

tagata e faitau ‘tusi e’ e ofoina e le  

amazon, Alibaba ma pisinisi faapena.  

   Ona totoe ai lea o le tusitusi. Na tatou 

masani mai i le tusi lolomi i vasega  

amata alu a’i sui i le tusilima ina ua tau 

matutua a’e. Ua faitau tupulaga lena  

pa’aga a le mafaufau ma le lima.  

   Lenei ua sui aga ua tauau e le toe  

osia le peni a ua feomia’i ki o le laupapa 

fauupu. E lua lima ae le tasi, e fa’aaoga 

na o tumutumulima.  

   Pei foi o suiga i le faitau, ua valo’ia foi 

le mou atu o le tusilima ae sui e le tusi 

oomi pe faapea foi o le tusi ta i le  

komepiuta. O le vaega lea o loo vevela ai 

ni talanoaga i le li’o o faamatua pe o se 

mea lelei lea suiga mo le fanau.  

  E lua itu tetele, muamua lena e talitonu 

e le tatau ona lafoa’iina le tusilima ona o 

le tula’i mai o le laupapa fauupu.  

   E iai le tama’ita’i o Ros Lugg, o se  

faamatua i le mataupu, e talitonu e le  

tatau ona lafoa’iina le tusi lolomi ma le  

tusilima. O nei tomai e tatau ona uia pea  

e le fanau ma o se faiga lelei i le olaga 

a’oa’oina i soo se tomai. E iai se mea  

i le sootaga a le mafaufau ma le alofilima 

e le maua i le ta omiomi, saunoa Lugg.  

   O le vasega lona lua e talitonu ua tatau 

ona lafoa’i le peni ma le api ae sagai ane 

e taomi ki o le laupapa fauupu. O la latou 

finau, e le mafai ona saga ‘alofia le suiga 

ua iai nei le lalolagi.  

   E talanoa polofesa ma le aufaiuta o  

a’oga i le taua o le fa’a’aupegaina o fanau  

i tomai faigaluega o ataeao, ma fĕtoa’i ai  

le aufaigaluega i le fea auala e tatau ona 

tausisi i ai. I le molimau a Lugg a fesili atu  

i isi faia’oga ae fai mai ua le toe fa’aaogā  

e i latou ni peni ma ni api.  

   Ae le faapena le taofi o isi, o loo taumau 

pea i auala tuai, ma a’o foi le tusi oomi.  

I le iuga o le aso e afaina fanau i lenei  

laufetoa’i i le auala e fai ai.  

    O se tasi o mataupu e le o iloga se tali i 

ai o le aogā o meafaigaluega faatekonolosi 

e a’oa’o ai le literasi a fanau a’oga.  

    O le popolega i le tele o matua o le 

fa’aaoga sese o nei mea e fanau tainane ni 

aogā e pei ona molimau ni su’esu’ega.  

   A uu le ipad i le lima o se tama ma se 

teine e tele le avanoa e fa’aaoga ai e  

faalogologo i se pese faasalemausau, pe 

fai ai se taaloga i lo le faitau ai o se tala 

aogā i totonu.  

   O se tasi o faitioga mai faia’oga faasaga i 

le tesi poo le tusi omiomi o le afaina ai o le 

sipela ma le vaevaega o upu. O se galuega 

faaopoopo lea Ie toe faatonutonu o ia 

tulaga sa lei tupu muamua.   

   Ui lava i lea e le mafai ona ’alofia le 

tulaga moni. E tatau i fanau ona latou iloa 

lenei literasi fou. Ia iloa ona fa’aaoga le  

initaneti, ia malamalama lelei i ona tulafono 

ma tulaga uma na e tatau ona iloa e se  

tagata faimalaga o le 21 seneturi.  

   A o faasolo ina laitiiti le lalolagi i aso uma 

ona o le saosaoa o le tekonolosi, ua faapea 

foi ona maualuga le mana’oga mo fanau e 

auai. O i latou e le auai e mautinoa e le 

faimea i le faasoa malamalama o ataeao.  

  E manatu le faasoa e leai se mea e 

atoatoa, e le maua i le tekonolosi saosaoa 

le tali na o ia, e le maua i le lafoa’i o tomai 

tuai. Aua foi le fefe e faata’ita’i mea fou.  

  I le tele o tomai e mafai ai ona tafilisaunoa 

le tama ma le teine i taimi o su’esu’ega, e 

faapena foi pe a ulufale atu i le olaga 

faigaluega. E mautali lē e tele tomai.  

Faasoa o le Vaiaso:   

    E leai se mea e aunoa ma 

sona tau. O le oloa ma lona tau. O le  

tagata ma lona tau. O le galuega ma lona 

tau. O le tasi tulafono faavae o le ola. Na 

o le Alii e maua ai mea e leai ni tau.  

   O le tau e totogi ona o lo tatou alofa e 

ma’eu. Pe aga’i le alofa i aiga poo uo poo 

le tagata ese e tutusa pau.   

   I le tele o taimi e taufalo le fatu ma le 

mafaufau i se tonu e fai, o le fatu le 

nofoalii o le alofa e tele ina malo i sea  

fefaataua’iga. Tainane ova le a’oa’oina o  

o tatou mafaufau i le poto e fuafua tatau  

ai mea, ae iu ane lava e malo le fatu, ma 

fai le mea o loo mana’o ai.  

    Pa’ō mai le faitoto’a tatala atu o se 

tamā faifaatau a le Vickers. Musumusu 

mai le alofa e faatau, ae lagona atu foi le 

taletale a le mafaufau e leai. I le iuga ua 

malo le alofa, alu fiafia le faifaatau ae 

fefaa’ū’ūa’i alofa ma mafaufau. Pe sa’o pe 

sese le faaiuga ua fai?   

   Tasi le iuga e manino pei se vai, o le 

faateleina ai o mea totogi, ae le lava tupe 

e fai ai. Ua saili fua le popole sa le’i iai. 

Ae mafua ona o le alofa i le faifaatau  

i le ausulusulu mai i le taeao malulu. 

   Na tuufaafeagai lea ma le mea valea  

a le au taufaavalea na fai i le tina o lenei 

aiga. Faapea lava o loo sa’o tagata e  

totogi i ai le tau o se pepa malaga ae iloa 

ane o tama foi na e faasaolo i luga o le 

lagi pouliuli. O le tau lea e totogi i le vasi 

o le faatatau.  

   O le upu moni tatou te fetaia’i pea i le 

olaga ma nei faifaatau e to’alua.  

   O loo tatou feagai ai foi i lenei vaitau 

ma ni faifaatau popoto o le tasi ituaiga. 

O ta’ita’i laua o pati tetele a le atunuu.  

O loo faatau mai a la oloa i le aupalota. 

La te mana’omia lou alofa. O le tau o lou 

alofa, o lau palota.  

   Afai o lou alofa e mafua i le tuualalo a 

le mafaufau e palota i le pati e manuia ai 

le fanau, ou te ta’ua lea, o le alofa e poto. 

E manaia lea faaupuga i le faalogo. E lē 

logo lelei le ‘alofa e vasi’ pe valea foi.  

Vasi e mafua i le le mataala i le faifaatau 

sese, pe mafua foi i le alofa ua aunoa ma 

le atamai e soaina.  

   Atonu e maua le tali i le paleni. A tuu 

tele i le mafaufau ua tauau ai e lē alofa;  

a tuufau foi le alofa ua maumau ai le  

meaalofa a le Alii, o le mafaufau tatau.   

   Vasi i le taimi o le palota e le tatau ona 

tupu. O iai fanau e mafua ai ona tatou  

filifili ma le poto. E lē o se tau telē lena 

tatou te totogi mo so latou lumana’i 

ataeao. Alofa pe le alofa i le pati, ae le 

sese lau filifiliga pe a fai mo le fanau.  

O le tau e totogi  

ona o le alofa, ma le 

palota a Niu Sila 

iai se mea ua tupu?” 
  “O la’u pamu ma fualaau ua galo.” 
  “Aua e te popole, ou te toe foi mai e  
avatu le loomatua ma avatu ai au mea na.” 
   E fou foi lea faamatalaga i le faalogo a 
Filo. E leai se tala a lona tina i le la  
talanoaga a mea e alu atu Siaosi e aumai 
ia. O le a le mea lea e tupu?  
  “O fea e alu i ai le loomatua?” o le fesili 
tulitatao lea a Filo.  
   “Se, o le mea lena lea ou te fia talanoa 
atu ai, e le ta’uina i ai. O se mea e faaofo 
ai. O le asō e atoa ai le 20 tausaga o le ma 
faaipoipoga ma Simela. E fai le fiafia 
nanei i luga o lo’u vaa. E iai Mama ma ana 
uo. E iai lau uo o Mose Palauni. Ma isi uo 
mamae a le tatou aiga. 
   “O e manatua si tatou tua’oi, si tamaloa 
faifalaoa Italia o Koleone? E o mai foi ma 
si ona to’alua ma si ona afafine o Malia.”   
   E manatua lelei e Filo Malia, la te  
tupulaga. Ua amata ona mālie tala o le la 
talanoaga ma lona uso matua.  
  “O oe la e te faafeiloa’ia a tatou malo. 
Ua ou faalogo ua lelei tele lau failauga.” 
  Ua ‘ata’ata Filo ma mafaufau ia Malia. O 
lona lauulu e tau enaena mumu, ma ona 
alafau e veveni pei o ni paifala. O pai na e 
tao i le ogaumu a lona tamā. E alu atu ma 
Malia i le a’oga ma la aai ai. Poo le a se vaai 
a Malia ia te ia ma lona lauulu ua amata 
ona touluulu malie!  
   Na afe le taavale i totonu o se lotoa 
tele, e foliga o se taulaga o vaa. Ua iloa 
atu e Filo le taoto mai o le vaa o lona uso  
i le tasi pito o le uafu.  
   Ua paka la la taavale i se paka e tusi 
matamata tetele ai le igoa Siaosi. Ona 
savavali lea aga’i i le vaa pe tusa ma se 
200 mita le mamao i tai mai le uafu tele. 
   Na tatagi faafuase’i le telefoni a lona 
uso. Ona geno mai lea ia te ia e muamua 
atu i luma. Ua savali Filo a o lona mafaufau 
o loo i tua i le si’uleo na ia lagona atu i le 
isi itu. O le si’uleo o le fafine e faapea, 
“Na avatu ni maea?” Ua manatua e Filo 
maea sa tau ai lana vaai i tua o le keli o le 
taavale. O le a le uiga o le fesili? 
  Ae ua le popole Filo i se mea. O loo 
mafaufau ia Malia. E fa’aauau pea.  

masani ai. “Ou te mana’omia oe i le teuga 
o lo’u vaa, ua faama’ima’i Simela, ae lelei 
oe e vave lau gaioi.” 
   ’Matuā malie foi lenei mea,’ aisea ua sui 
ai faafuase’i lo’u uso matua. E le o ia lea.  
Pei lava o se manogi o se pusi pē lea ua na 
sosogiina, o mafaufauga ia ua sapotu 
faafuase’i ua tau malepe ai le ulu o Filo.    
   “Ia, ua lelei, e leai se mea o iai.” o Filo 
lea ma punou ifo e faamau ona seevae.  
   Faia o lea, o sona lagona lea. Atonu o se 
taeao fou lenei e faalelei ai ma lona uso 
matua. O loo faaletonu pea o ia i lenei 
suiga i lona uso. Na te iloa lelei le leai o 
se faaaloalo o lona uso ia te ia, e faapena 
foi isi ona uso ma tuafafine. O le a le 
mea ua tupu?  
   Na manatu e ta’u i lana uo o Mose le 
mea o le a alu i ai ae musu foi e faa-
lavelave. E le afaina o le a vili mai i ai. Na 
feosofi i laua i totonu o le uili pa’u fa 
maualuga a lona uso ma malaga ese loa. 
Pe a ma se 20 minute le mamao o le 
taulaga o vaa ma le vaiaai e nofo ai Filo.  
      E le’i leva ona alu le taavale ae 
faapea a si tala a Siaosi, “Na fai ane se 
tala a le loomatua ia te oe?” 
   “I le a lea?” tali Filo. 
   “I le vaevaega o lana uili!” 
   “E leai,” ta’utino Filo.  
    “Ua ou maua le tala e te maua le ‘afa  
o le malo o lo tatou tina.” 
    Ua faate’ia Filo. O se faamatalaga lea 
e fou i lana faalogo.  
   “Ou te le iloa se mea e tasi,” tali Filo.   
   “Afai la e te le iloa, o lea ou te iloa. O 
loo iloa e lou tina, iloa foi e le loia a le 
tatou aiga.  
   Ua fa’aauau le tala a Siaosi.  
   “Na ou maua mai lenei faamatalaga mai 
tagata o le CIA a Amerika. E leai se mea 
i lalo o le la e lilo i mata o tama ia. Latou 
te iloa le aofa’i o sene o loo totoe i lau 
tusitupe, le aofa’i o aitalafu o loo e 
aitalafu ai i faletupe. E oo lava i le aofa’i 
o lauulu o lou ulu. E mata’utia . . . 
   Ua fa’aauau le tala a Siaosi.  
   “Afai la e mo’i la’u tala, faamata e te 
taliaina sea tupe telē alii Filo?” 
    “Ou te le iloa pe mo’i,” tali Filo.    
   “Ae faapefea pe a mo’i?”  
    “E leai sa’u aia i le mataupu a Mama.” 
    “Ae faamata o se mea tatau lena 
mea?” toe fesili Siaosi.  
    “Ou te le iloa se tali faamaoni o lau 
fesili,” tali Filo. Ua amata ona vevela  
a’e ona taliga. O lona sela ua tau oso a’e. 
Ua na manatua nei ua galo ona aumai lana 
pamu ma fualaau e tatau ona inu.  
  Ua iloa mai e Siaosi lona faaletonu. “E 

   Na gata mai la tatou fagogo i le te’i 
valevale o Siaosi ma le moe tautala a  
lona to’alua o Simela.   
  “Simela! Simela!” o upu taufagu ia a le 
tamaloa o Siaosi.  
   Ua te’i le fafine, ua nofo a’e ma aapa  
i le ki o le molitu i le ulu o le moega. Ua 
malamalama le potu i le sesega  
samasama o lona susulu. E leai se isi o i 
laua na tautala. Na tu i luga le fafine o 
Simela ma savali i fafo i le polotito e ula 
lana tapaa.  
   E ta tonu le 9 i le taeao ae tatagi le 
telefoni feavea’i a le loomatua o  
Mareta. Ua faatalofa. Na te lagona lelei 
atu le si’uleo o lana tama o Filo. 
  “Fio, o a mai oe?” O lana faatalofa lea.  
  “O la’u tala fiafia,” o Filo lea. “E foliga 
ua manuia la’u talosaga mo le a’oga i 
Amerika. Na vili Mose anapo ua maua mai 
le tali e talia a’u i le a’oga.” 
   “Malo, manaia tele lena tala e amata ai 
le taeao. E te fia alu la afea?” 
   “Fai mai Mose e lelei ona ou amata i le 
a’ega o le Tau Mafanafana. Toe tolu nei 
vaiaso. Ae aua le popole, o lea e 
fesoasoani si a’u uo i le tapenaga o mea 
uma o la’u malaga.” Ua goga se minute.  
  “E mo’i lau tala ta te o e fai la’u a’oga?” 
o le fesili lea a Filo.  
  “E moni a la’u tala. Ou te toe fia tafao 
atu foi i lena itu lalolagi. Ou te toe fia 
alu e vaai si tuafafine o Papa i Seattle. 
Ae tatau ona ou iai ma oe e lagolago lou 
faamoemoe,” o le upu lea a le tina. “Ae 
faatali se’i uma le talanoaga lea ma ou 
uso ma tuafafine,” o lana faaopoopo lea.  
   Ua tuu i lalo e le loomatua le telefoni 
ina ua faatofa mai lana tama o Filo, fai 
mai e alu e siaki le faitoto’a. E iai le  
tagata o loo tu’itu’i.  
   Na matala le faitoto’a ma taia mata o 
Filo i le susulu o ave o le la o le taeao; 
ma nefu ai lana tilotilo i le tagata o loo 
tu mai i ona luma.  
  Na muamua faatalofa mai, “Filo, ou te 
mana’omia lau fesoasoani.” 
  “Siaosi,” ua manino le vaai a Filo i le  
tagata o loo tu mai.  
  O lona uso. Na te le manatua le taimi 
na ta’u lelei ai lona igoa e lona uso. E 
faapena foi ia. Na te le fia ta’ua lava le 
igoa Siaosi. A o lea ua tupu i lenei taeao 
manino. O anafea na mana’omia ai e ia 
sana fesoasoani? 
  “O le a le ituaiga fesoasoani?” fesili 
Filo. Ma toe tulitatao atu, “A o le a le 
mea e mafai e si nei tama ma’i?” 
  “Se, e tele mea, o le tali lea a lona uso 
matua. Ua leai se si’uleo faa’ala’ala e  

Laufatu Samoa Laufatu Samoa O le uili a Mareta 
Tala puupuu e faavae i mea e masani ona tutupu i le olaga 



  

 
 ina ua maua se isi na lafi 
i le pa’u faaletonu ai le 
tulaueleele a le vaa 

1982 Pasi e Niu Sila le 
tulafono O le Sitiseni (Samoa i 
Sisifo) e tali atu ai i le faaiuga 
a le Fono Faamasinoga Sili 
Peretania 
 
    15 
1845 Uluai Misasa katoliko 
faia i Lealatele e Violeti ma 
Silipele 
 
1887 Faamalosi e Eugen 
Brandeis isi alii e saini le 
maliega avea ai Tupua  
Tamasese ma tupu o Samoa 
 
    16 
1901 Folafola e kovana Solofa 
le vavao i le faiga faa-Samoa  
o le faate’a (mai le nuu) 
 
1932 Apia Park. Taaloga i le 
va o Toga ma Samoa. Malo 
Toga, 15-9 

1858 Taunuu le HMS Cordelia 

matai Palauli molia i le maliu  
o se faioloa Peretania 

1971 Faalauiloa le Fono a 
Ekalesia Samoa i se sauniga 
faia i Ti’afau  

1866 Pa i luga le maugamu  

1994 Taunuu manuia le Tooa 

     10—16 SETEMA 

                Setema i le Tala Faasolo o Niu Sila 

           O LOU TALA                      

APIA 1830 

10 Set 1914. Pa le mauga mu o Uaita 

(White), 10 na maliliu ai 

12 Set 1914. Pa se maina i Huntly,  

feoti ai se 43 alii na galulue ai 

13 Set 1933. Filifili e Niu Sila lana  

uluai faipule tamaitai, Elizabeth  

McCombs, mai Lyttleton, Karaiesetete 

A atoa ai le 23 tausaga o le mea na tupu 
i le vaa a le Polenisia le Tooa, ina ua 
tulaueleele i se tulaga e le masani ai. O 
le faalavelave, ua leaga le sootaga o le 

kia e matala ai le pa’u i le itu taumatau, ua le 
mafai ai ona sesee le vaa e pei o le masani. Na 
iloa ane le pogai, o se alii Toga na lafi i totonu o 
le lua e moe ai le pa’u ma omia ai ma leaga ai le 
kia. O le Toga sa faamoemoe e fia sola ese mai 
lona atunuu. E lei faia e se Samoa lea mea ae  
tumu itulau o nusipepa a le lalolagi i tala o i 
latou e taumafai e sosola ese ma o latou atunuu i 
ni auala matautia faapea. O isi e sao lelei a o isi 
foi e le faapena. E iai le tama Kini na faia o lea i 
se vaa a le malo o Peleseuma, ae maua ane ua 
malo ti’a’a i le malulu. Ae sao le alii Segalisi, 18  
tausaga, na sola i Farani i le auala lava lea. Na 
taunuu lelei ae na toe faafoi i lona atunuu. Na 
toe sola ese foi ae i le faalua lea e maua ane i le 
pusa o le pa’u ua maliu. I le 1996 na lipotia ai e 
nisi se tagata na pa’ū ifo mai se vaalele i se mea 
o Long Island Amerika. Na iloa ane o se tasi foi 
sa lafi i le pusa o le pa’u o le vaalele. Ua iloa le 
to’atele o i latou e faia nei gaioiga o ni talavou o 
malo tauatia’e, o nisi o tagata sulufa’i mai  
itulalolagi o loo vatau. Latou te fa’aaoga soo se  
auala o femalaga’iga. I totonu o koneteina e  
lalafi ai nisi, totonu o nofoaafi, ma vaa la’u uta.  
E ui i nisi auala, a o le auala lenei e pei ona 
faaaoga e le Toga ma isi e mautinoa lona lamatia 
ai o le ola o isi o loo faimalaga. E atoa ai i le asō 
(11/9) le 16 tausaga talu le faalavelave mata’utia 
i Niu Ioka. O se faamanatu maoa’e i se tulaga  
lamatia o le ola o e faimalaga pe a faia se filifiliga 
faapito a se to’atasi.      

U



OLA  ITULAU 6 

          ATI A’E UPU:      

sionara (sianara, nauna). O se vasega poo se sitaili i se vaevaega 
o faiva faatufugaga (arts), musika (music) ma le laufatu (literature). 
I le faiva o tusitusiga ua iai le tala puupuu, tala umi, le solo,  
tala’aga o tagata mmf. Ua iai foi nisi vaevaega i totonu o na vaega  

PASI ATU LA 

TATOU PULETINI  

I LE TOU A’OGA,  

AIGA, LOU TUAOI, 

AU UO, E AOGĀ MO 

LE FANAU A’OGA 

 
Igoa: Daniel Defoe 

Aso Fanau: 13 Setema 1660 

Ausiga: se tasi iloga i le faiva  

o le tusitala ‘talafatu’, tusia le 

Robinson Crusoe 

Fetu: Veko 
 

A ta’u le igoa o Daniel Defoe ua manatua le tala ia Robinson 

Crusoe ma le auauna e igoa ia Friday. E leai se faia’oga i aso  

o le emepaea tele a Peretania e lei faitauina.  O Defoe o se 

Peretania, e tele mea e ta’uta’ua ai i lona atunuu ma le atina’e 

o le laufatu tusitusi i le gagana Peretania. Muamua, o ia le 

faatamā o le galuega faasalalau tala i le gagana Peretania. O 

ia foi le tasi na tausolomua i le atiina a’e o le sionara tusitusi  

i fatuga o tala uumi (novel). E tele faiva na galue ai, a ua sili 

lona ta’uta’ua i le faiva o se tusitala. O lana tala aupito  

lausilafia o lena o Robinson Crusoe. Fiafia soo se vasega o  

tagata e faitau, e oo lava i le fanau. Faamauina ni tusi ma ni 

lautusi o faamatalaga se 560 na ia tusia a o soifua. Na maliu  

i lona 70. O nisi o upu ola i le gagana Peretania o na a Defoe e 

iai nei: 1. It is never too late to be wise 2. Expect nothing and 

you’ll always be surprised. 3. The soul is placed in the body 

like a rough diamond, and must be polished, or the luster of it 

will never appear.     

Pati ma ofo tau a’oga 

 POLE MA PAPA 

Papa, ua e 
lesitala mo 
le palota? 

 Pole, e le o  
a’u o se Maoli, 
Ou te alu lava 
A’u e palota 
i Samoa 

 

ACT 

Ave le faasoaga o totogi o faia’oga i le a’oga; 

e faamuamua ai latou e to’a’aga e galulue. 

Lagolago a’oga siata ma ana faiga faavae.  

 

GREEN 

E tutotonu i la latou anava le Siamupini a 

Tamaiti e tauavea mana’oga faapitoa o  

fanau ae avanoa ai faia’oga e fai le galuega. 

 

LABOUR 

Anava e faavae i le mau e tatau ona soloia 

uma i lalo papupuni tautupe o loo avea ma 

faalavelave i ausiga a fanau uma i se tulaga 

tutusa. Inivesi i le tekonolisi ma galuega 

mo talavou. $4 piliona faaopoopo i lena ua 

ofoina e le National.  

 

MAORI 

Finau mo le a’oina o le gagana Maori i 

potua’oga uma a Niu Sila. Faamalosi le 

a’oa’oina o tu ma agaifanua.  

 

NATIONAL 

$10.8 piliona inivesi i mea taua’oga. Inivesi 

i le tekonolosi. Fa’aauau faiga faavae tuai.  

 

NZ FIRST 

 Ave ese le National Standards.  Tilotilo i le 

tulaga o faia’oga ma le avega o loo tauave 

ona o le faaopoopo pea o tiute ma afaina ai 

le agaga fia galue. Faamalosi le tapenaga  

o faia’oga mo le galuega.  

 

UNITED FUTURE 

Faavae se teuga tupe e lagolago ai a’oga o 

tesile maulalo ma na o mana’oga faapitoa.  

 

OPPORTUNITIES 

I le fatu o le anava a le TOP le faaitiitia o 

su’ega e su’e ai le fanau. E le toe iai ni 

su’ega o le NCEA ae pule le tamaitiiti pe 

su’e i le Tausaga 13. Tuu le faatauva. Tuu  

i faia’oga e faia le galuega.  

 

O ISI PATI e iai le Conservative,  

Democrats ma le Mana, e fetala’i ma isi.   

 

A o lea e  
tausi oe e le 
malo  
Niu Sila . . 
Sole, ua ova 
lou poto 
 


